
Tillaga borgarfulltrúa Samfylkingarinnar 
um Siglunes og Ylströnd í Nauthólsvík
Lagt er til að Menningar- og íþróttasvið verði falið að þróa heildstæða áætlun um þróun 
Nauthólsvíkur sem útivistar- og vatnasportssvæðis og tryggi áframhaldandi og vaxandi starfsemi 
Sigluness og Ylstrandar. Jafnframt verði metið með hvaða hætti ná megi fram umbótum á 
starfsemi og aðstöðu Sigluness.

Vinnan verði unnin með aðkomu forstöðumanna Sigluness og Ylstrandar, auk annarra sem 
sviðið telur viðeigandi, og taki til eftirfarandi þátta:

1. Mat á núverandi starfsemi og eftirspurn, þar á meðal fjölda þátttakenda, nýtingu, 
eftirspurn frá leik- og grunnskólum og hvað ræður því hversu mörgum börnum unnt er að 
taka á móti.

2. Mat á því hvernig lengja megi starfsárið, þar á meðal hvaða forsendur þyrftu að vera fyrir 
hendi svo unnt væri að taka á móti hópum frá 1. maí til 30. september og hvaða mönnun 
slíkt kallar á.

3. Mat á svigrúmi starfsfólks til að sinna viðhaldi búnaðar innan starfstímans og hvaða áhrif 
álag á háannatíma hefur á rekstraröryggi og faglegt starf.

4. Mat á ástandi og endurnýjunarþörf búnaðar, þar á meðal árabáta, kajaka, seglbáta, 
gæslubáts og öryggisbúnaðar, ásamt tillögum um hvernig koma megi á reglubundinni 
endurnýjun í stað stakra fjárfestingarátaka.

5. Greining á húsnæðisþörf starfseminnar, þar á meðal á búningsaðstöðu, salarrými, 
geymslum og aðstöðu fyrir utanaðkomandi hópa, og á því hvað í núverandi húsnæði 
takmarkar umfang starfsins.

6. Valkostir í húsnæðismálum til skemmri og lengri tíma, þar á meðal færanlegar einingar til 
bráðabirgða og bygging sameiginlegs vatnasportshúss í Nauthólsvík sem þjónað gæti 
fjölbreyttri starfsemi við sjóinn.

7. Mat á samlegð við aðra starfsemi á svæðinu, þar á meðal Ylströndina, siglingaklúbbinn 
Brokey og sjóbaðshópa, og hvernig sameiginleg aðstaða gæti styrkt starfsemi þeirra allra.

8. Mat á möguleikum á auknu samstarfi við skóla- og frístundasvið um nýtingu Sigluness í 
þágu leik- og grunnskóla borgarinnar.

9. Tillögur um forgangsröðun aðgerða, ásamt greiningu á fjárfestingarþörf og hugmyndum 
að fjármögnun.

Niðurstöður verði kynntar ráðinu eigi síðar en 31. október 2026.

Greinargerð
Vatnasportsklúbburinn Siglunes gegnir mikilvægu hlutverki í tómstundastarfi barna í Reykjavík. 
Starfsemin byggir á áratugalangri reynslu af siglingum, kajakróðri og annarri sjótengdri útivist 
og skapar börnum og ungmennum einstakt tækifæri til að kynnast hafinu á öruggan hátt. Á 
hverju ári fara fleiri en þúsund börn og ungmenni út á sjó í starfsemi Sigluness. Þar læra þau 



öryggi á sjó, ábyrgð og sjálfstæði, samvinnu, virðingu fyrir náttúrunni og færni sem tengist 
útivist og hreyfingu. Við viljum að börn læri að umgangast sjóinn. 

Nauthólsvík hefur í heild sinni þróast í einn vinsælasta útivistarkjarna borgarinnar. Sú mikla 
aðsókn sem er að svæðinu sýnir að fjárfestingar síðustu ára hafa skilað árangri, en jafnframt að 
þörf er á frekari uppbyggingu á komandi árum. Þar er um að ræða fjárfestingu í velferð 
borgarbúa, tækifærum barna og ungmenna og lýðheilsu, sem skilar ávinningi til allra kynslóða 
og styður við lýðheilsustefnu Reykjavíkurborgar.

Ylströndin er opin allt árið og tekur á móti um hálfri milljón gesta árlega, sem gerir hana að 
einum fjölsóttasta útivistarstað borgarinnar. Sjóböð hafa á fáum árum þróast yfir í fastan lið í 
daglegu lífi stórs hóps borgarbúa á öllum aldri og aðsóknin dreifist nú yfir allt árið en ekki 
eingöngu yfir sumarmánuðina. Á Ylströndinni fer jafnframt fram mikilvægt lýðheilsustarf, þar 
sem fólk á öllum aldri kemst í reglubundna útiveru í öruggu umhverfi og án mikils tilkostnaðar. 
Bent hefur verið á að búnings- og sturtuaðstaða, geymslurými og aðstaða starfsfólks anni ekki 
þeirri aðsókn sem er á álagstímum, og að öryggisgæsla og viðhald kalli á meira svigrúm þegar 
opið er allan ársins hring. Sama aðstöðuþröng og takmarkar Siglunes takmarkar því einnig 
Ylströndina, og af þeirri ástæðu er rétt að greina þarfir beggja í samhengi fremur en hvora í sínu 
lagi.

Eftirspurn eftir þjónustu Sigluness er mikil og vaxandi. Það sést best á því að sumarnámskeiðin 
verða uppbókuð á innan við mínútum, en ekki síður á eftirspurn leik- og grunnskóla eftir að 
komast út á vatnið að vori og hausti. Siglunes hefur alla burði til að mæta þeirri þörf, og ljóst er 
að unnt væri að taka á móti hópum frá 1. maí til 30. september með hóflegri fjölgun stöðugilda. 
Aukið svigrúm á starfstímanum myndi jafnframt gera starfsfólki kleift að sinna viðhaldi búnaðar 
jafnóðum, sem ekki er unnt í dag vegna álags.

Mikilvægt er að undirstrika að Siglunes er fyrst og fremst barna- og unglingastarfsemi en ekki 
íþróttafélag. Þar fá börn tækifæri til að kynnast sjónum og vatnasporti í öruggu umhverfi án þess 
að þurfa strax að takast á við krefjandi aðstæður. Í Siglunesi er til staðar búnaður og sérþekking 
sem nýta mætti enn betur í þágu barna í Reykjavík.

Bátar eru kjarninn í starfseminni. Fyrir um fimmtán árum fór fram mikil endurnýjun á búnaði, en 
sá búnaður er víða kominn á aldur og þarfnast endurnýjunar á næstu árum. Þegar árabátar, 
kajakar, seglbátar eða gæslubátar detta út vegna bilana eykst álag á starfsfólki, og þar sem 
sumrin eru annasöm gefst lítill tími til viðhalds á meðan starfsemi stendur yfir. Markviss og 
regluleg endurnýjun myndi auka rekstraröryggi, bæta öryggi þátttakenda, skapa svigrúm til að 
stækka starfsemina og draga úr þörf á stórum fjárfestingarátökum með löngu millibili.

Stærsta hindrunin fyrir frekari uppbyggingu er þó húsnæðið sjálft. Núverandi húsnæði tekur 
aðeins við takmörkuðum fjölda þátttakenda í einu. Búningsklefar eru of fáir og litlir og takmarka 
starfið, einkum í kajakróðri og siglingum þar sem nauðsynlegt er að skipta um föt. 
Samkomusalurinn setur sömuleiðis þak á fjölda þátttakenda, þar sem ekki er rými fyrir fleiri á 
upplýsingafundum og öryggisfyrirlestrum. Í hádeginu borða börnin í salnum og þar skarast 
hópar. Bent hefur verið á þörf fyrir annan fjölnota sal, fleiri og stærri búningsklefa með sturtum, 



aukna geymsluaðstöðu fyrir þátttakendur og betri aðstöðu fyrir utanaðkomandi hópa, svo sem 
skjólveggi og þak.

Hér er um að ræða tiltölulega einfalda byggingu sem líkist verkstæði fremur en skóla, hagnýtt 
þjónustuhús sem þolir mikla notkun og mikinn raka. Til skemmri tíma mætti koma slíkum 
rýmum upp í bráðabirgðahúsnæði, til dæmis í færanlegum einingum. Til lengri tíma er hins vegar 
rétt að hugsa stærra en einungis um starfsemi Sigluness. Nýtt hús á bilinu 600 til 800 fermetrar 
gæti gjörbreytt möguleikum svæðisins og yrði þá ekki lengur einungis Siglunes heldur 
vatnasportshús fyrir fjölbreytta starfsemi við sjóinn, þar sem barna- og unglingastarf Sigluness 
kæmi saman við aðra hópa á borð við Brokey og sjóbaðsklúbba. Slíkt hús þyrfti að vera í 
Nauthólsvíkinni til að styrkja jafnframt starfsemi Ylstrandarinnar.

Tillögunni er ætlað að tryggja að ráðið fái í hendur heildstæða greiningu á því hvernig ná megi 
fram umbótum á starfsemi og aðstöðu Sigluness og hvernig þróa megi Nauthólsvík sem útivistar- 
og vatnasportssvæði til framtíðar.


